Europska konferencija organa za zaštitu podataka (ECDPA) – Proljetna konferencija
19.-20. maj 2015. Manchester, Velika Britanija
Europska konferencija organa za zaštitu podataka (Proljetna konferencija) održana je 19. i 20. maja 2015. u Manchesteru u organizaciji britanskog Ureda povjerenika za informacije (ICO). Glavna tema Konferencije bila je „Upravljanje digitalnom budućnosti – Budimo praktični“.
Učesnici Konferencije bili su predstavnici 54 organa za zaštitu ličnih podataka, predstavnik Europskog supervizora za zaštitu podataka (EDPS), te međunarodne organizacije i firme kao što su BBC televizija i Hewlett-Packard. Konferencija se organizovala s ciljem razmjene iskustava i mišljenja i fokusirala se na temu zaštite podataka u praksi, naročito u doba digitalizacije društva.

Konferencija se odvijala u nekoliko radnih panela koji su obrađivali teme kao što je ostvarivanje prava zaštite privatnosti za pojedince i njihova očekivanja od organa za zaštitu ličnih podataka, pravo na zaštitu podataka, kako organizacije mogu uspješno provoditi ta prava, te edukacija građana o zaštiti podataka.
Domaćini Konferencije predstavili su istraživanje britanske javnosti „Prava na zaštitu podataka: Što javnost želi i što želi od organa za zaštitu podataka“. Istraživanje predstavlja zaključke zasnovane na pregledu postojećeg istraživanja diljem Europe, koji pokazuju da građani, prije svega, žele kontrolu nad svojim ličnim podacima, sigurnost i zaštitu ličnih podataka, dok od nadzornog organa očekuju nezavisnost, dosljednost i prepoznatljivost u javnosti.
Kada su međunarodne firme u pitanju, zaključeno je da se organi za zaštitu ličnih podataka ne mogu osloniti samo na građane i njihovo razumijevanje zaštite ličnih podataka, posebno na dio o privatnosti, nego se moraju sami uključiti i dati potrebna pojašnjenja o pravima na zaštitu ličnih podataka u svim segmentima obrade, na jasan i precizan način. Potrebno je preventivno djelovati na različite načine kroz obuke, saopštenja, informacije na web stranicama, izdavanjem smjernica i vodiča.

Tokom Konferencije, poseban akcent stavljen je na međusobnu saradnju koja je neophodna među organima za zaštitu podataka. U tom smislu, profesor Univerziteta Vrije iz Brisela, istakao je da bi jedinstvena metodologija izrade izvještaja, koji bi se objavljivao na službenoj web stranici svakog organa za zaštitu podataka, bila adekvatna početna mjera za dobru saradnju.
U skladu sa prijedlogom Akreditacijskog odbora Konferencije, Agencija za zaštitu podataka Andore akreditirana je kao članica Konferencije sa statusom europskog državnog organa za  zaštitu podataka. U posljednjem panelu Konferencije usvojene su dvije Rezolucije „Ispunjavanje očekivanja zaštite podataka u digitalnoj budućnosti“ i „Otvaranje namjenske sekcije Europske Konferencije na CIRCABC platformi“.

Predstavnici Direkcije za zaštitu ličnih podataka Republike Makedonije podnijeli su izvještaj sa Radionice upravljanja slučajem CHW održane 2014. godine u Skoplju. Sljedeća Radionica upravljanja slučajem u 2015. godini održaće se u Tirani, u organizaciji albanskog Povjerenika za zaštitu informacija i podataka. Najavljena je i naredna Proljetna konferencija koja će se održati 2016. godine u Mađarskoj.

Ispred Agencije za zaštitu ličnih podataka u BiH Konferenciji je prisustvovala Stručni savjetnik za inspekcijski nadzor.

